
Antzezlana ekainaren 20an (larunbata) antzeztuko da, 19:30ean   

Y usted, ¿qué desea? lanak desioa, kontsumoa eta identitatea aztertuko ditu ARKABIAn, umore absurduaren eta antzerki garaikidearen bidez 

• Amaia Bono eta Claudia Nafríaren lan horrek eguneroko filosofiaren, ironiaren eta poesiaren arteko bidaia eszenikoa proposatzen du   

Vitoria-Gasteiz, 2026ko maiatzak 21.- ARKABIA Vital Fundazioaren kulturguneak programazio askotarikoa eta bizia izaten jarraitzen du. Datorren ekainaren 20an Y usted, ¿qué desea? (Eta, zuk, zer nahi duzu?) antzezlana izango da, Amaia Bonok eta Claudia Nafríak sortua eta antzeztua eta Hannah Frances Whelanek zuzendua. 60 minutuan, desioari, materialismoari eta egungo gizartearen kontraesanei buruzko hausnarketa garaikidea planteatzen du, umore absurdua, poesia eta pentsamendu kritikoa uztartzen dituen lengoaia eszenikoaren bidez. Sarrerak (4 €) salgai daude jada www.arkabia.eus webgunean edo aurrez aurre ARKABIAn (Posta kalea 13-15), astelehenetik igandera 11:00etatik 14:00etara eta 17:00etatik 20:00etara (astearteetan itxita).
Publiko gaztearentzat nahiz helduarentzat da lana eta sortzaile biren (Bono eta Nafría) arteko lankidetza artistikotik eta ibilbide profesionalen artean hizkuntza komun bat bilatzetik sortu da. Egitura ez-lineal batetik abiatuta, itxuraz egunerokoak diren egoerak identitateari, askatasun indibidualari, arau sozialei edo anbizioari buruzko galdera existentzialen eragile bihurtzen ditu ikuskizunak. Zer nahi duzu? galdera sinpletik abiatuta, eta galdera horri irmo erantzuteko gure ezintasunak berak ibilbide eszeniko bat eraikiko du. Ibilbide horretan, erosketa bat, galdutako objektu bat edo elkarrizketa arin bat kontsumoari, beldurrari, emakumeen arteko desioari edo gizarte- eta genero-desberdintasunei buruzko hausnarketa bihur daitezke.
Hala, errepikapenean, ironian eta koordenatu espazial-tenporal konbentzionalen hausturan oinarritutako eszenaratzearen eskutik, Y usted, ¿qué desea? lanak flirteoaren, fantasiaren eta materialaren artean doazen eszenen segida proposatzen du. Edozein leku izan daiteke egokia bizitzako gauza handiez hitz egiteko, miseriak eta pozak agerian uzteko, eta pertsonaia biek kontraesan garaikideen ispiluarena egingo duten irudi surrealisten eta egoera zentzugabeen bidez gidatuko dute publikoa.
Proposamen artistikoak, gainera, umorea aldarrikatzen du tresna politiko eta pentsamendu kritikorako tresna den aldetik; diskurtso moralizatzaileetatik aldentzen da, galderak irekitzeko, erantzun itxiak emateko baino gehiago. Zer egiten ari gara gu munduaren alde? Zer egiten ari da mundua gure alde?
“Erakusmahai baten aurrean duzun jarrera izan daiteke bizitzaren aurrean zein jarrera duzun erakutsiko duena”, adierazi dute sortzaileek. “Erosketa-espazio soil bat arragoa bihurtzen da, eta arau sozialak, ezezagunarekiko beldurra eta eraldatzeko nahia zalantzan jartzen dira. Aukeratzea ez da gustu edo behar materialen kontu hutsa, baizik eta nor garen eta norantz goazen definitzeko modu bat”. 

[image: ]

A R K A B I A | Komunikazioa      636 617 821    comunicacion@fundacionvital.eus     www.arkabia.eus


image1.jpg
ARKABIA™




image2.jpg




